Concerto didáctico sobre tradición musical galega.

Pablo Carpintero.

VENRES 2 DE MAIO. ÁS 21.30 HORAS

Lugar: Claustro do Colexio Nosa Señora da Antiga.

Monforte de Lemos

O CONCERTO
Os concertos didácticos que lles presentamos pretenden facer chegar ó público a grande riqueza da tradición musical galega a través do coñecemento  dalgúns dos seus instrumentos musicais. Despois de 15 anos investigando neste campo, puidemos documentar preto de 150 instrumentos musicais diferentes en Galicia, entre eles que compre subliñar a presencia de sete tipos diferentes de gaitas de fol, máis que en toda Francia, e unha cantidade moi considerable de orixinais instrumentos fabricados directamente con vexetais verdes, principalmente con pallas de diversas gramíneas, follas, codias de castiñeiro ou salgueiro, ou vexetais secos, como a cana, o bieiteiro, abelás, carrabouxos, etc. o que demostra a creatividade do noso pobo.
Que Galicia é un lugar riquísimo en tradicións musicais non se lle escapa a ningún musicólogo minimamente documentado, pero si, paradóxicamente, ós propios galegos. Os depositarios desta tradición non somos conscientes desta grandísima riqueza e frecuentemente ficamos abraiados cando nos achegamos a ela. 

Dous son os obxectivos fundamentais destes concertos didácticos: a posta en valor do noso patrimonio cultural musical e despertar o interese do público pola nosa música e instrumentos musicais. Para conseguilos tentamos abraiar ó público amosándolles que a súa cultura destaca entre as do mundo por antigüidade, grao de conservación, riqueza e orixinalidade. 
Os concertos teñen unha duración aproximada dunha hora e cuarto e van guiados por unha presentación de PowerPoint onde se amosan, ampliados, os detalles máis importantes dos instrumentos que se farán soar a continuación, así como a súa distribución en Galicia. Cada instrumento que se amosa vai acompañado dunha interpretación con il. Así percórrense os máis importantes instrumentos musicais dentro da nosa tradición: as sete gaitas de fol distintas que existen en Galicia (gaita “sinxela”, gaita de ronquillo, gaita de catro voces, gaita de barquín, gaitas de cana, gaitas de sabugueiro e rosca), cos seus acompañantes típicos: caixa, tambor e bombo (todos xuntos veñen a compoñer os instrumentos dominantes do folclore masculino). Empréganse sete gaitas de fol antigas (algunhas con máis de 150 anos de antigüidade), restauradas polo autor para que o público poida apreciar o son das escalas das nosas auténticas gaitas de fol. Posto que antigamente cada zona tiña o seu propio tipo de gaita de fol e o seu repertorio e xeito de tocar característico, con cada unha destas gaitas de fol interprétase unha melodía recollida na súa zona de orixe (normalmente transmitida polo gaiteiro a quen pertenceu a gaita antiga) empregando sempre a dixitación e os recursos ornamentais propios de cada zona. Se o concerto tivese unha duración de 45 min. só se ensina unha gaita de fol, pois sacrifícase a súa variedade en aras de ensinar instrumentso musicais moito menos coñecidos polo público.
No referente ó folclore feminino, intérprétanse tres cantigas ó son da pandeireta, a pandeira e o pandeiro, que sempre son reproduccións exactas de instrumentos antigos achados e reproducidos polo autor. As cantigas que se interpretan pertencen sempre á zona propia onde se acharon os instrumentos antigos.

A parte destes instrumentos, amósanse e interprétanse melodías empregando outros que foron e son aínda empregados no ámbito rural, vivos aínda entre a xente de máis idade, pero que son normalmente descoñecidos polo público. Con algúns deles é posible interpretar unha melodía: a trompa ou berimbau, a folla de hedra, as gaitas de alcacén, as frautas rectas e traveseiras de canaveira, a requinta da Ulla, os pitos de pastor, as caramelas (frautas feitas de cornos de cabra) ou o rabel (instrumento cordófono antecesor do violín). 
Outros instrumentos que se empregan durante o concerto  serven de compañamento a algúns dos instrumentos melódicos, trátase de toda unha serie de idiófonos e membráfonos que aparecen na nosa tradición: as cunchas, ferriños, castañolas e trécolas, os enormes tambores de antroido da provincia de Ourense, os sitros da Paradanta, os charrascos da Ulla ou as latas de pementón e tambores femininos usados na provincia de Ourense.

Deste xeito, ofrecemos un concerto didáctico dinámico, sustentado nos amplos coñecementos de historia do autor e cunha variedade extremada de instrumentos musicais, preñado de informacións descoñecidas para o público. Todo xunto provoca sorpresa no público e fai que rapidamente aprecie como estes utiles, moitas veces tan sinxelos, os conectan cunha cultura de séculos de antigüidade.
Nos concertos participan, a parte do propio autor, Pablo Carpintero, dous dos seus colaboradores no traballo de campo desenvolto por toda Galicia, Asturias, Zamora e Portugal nos últimos 15 anos na percura de instrumentos musicais, bailes e cantos tradicionas da nosa cultura e de outras afíns: Rosa Sánchez, pandereteira, tamborileira e especialista en canto tradicional galego, e Gustavo Couto, percusionista e especialista en baile tradicional galego, ambos pertencentes ó Obradoiro de Cultura Tradicional Ultreia de Santiago de Compostela.
